
⁂

	Уг номыг “Болор дуран” шалгуураар шүүсэн болно. 

	Программтай танилцах бол сурталчилгаа дээр товшиж холбоос руу орно уу.

М. Ю. ЛЕРМОНТОВ

	 

	ПЕСНЯ О КУПЦЕ КАЛАШНИКОВЕ

	 

	Орчуулсан: X. ПЭРЛЭЭ

	 

	Хавтасны зураг:Илья Ефимович Репин, 1868 он

	 

	 


ОРЧУУЛАГЧААС

	Ажиллах сурахын чөлөөндөө,

	Аугаа зохиолчийн бүтээлийг

	Амтархан уншсаар байгаад,

	Алдарт нэгээс нь хөрвүүллээ,

	 

	Хаанд хяхагдсан Лермонтовоос

	Хавтай наймаачны тухайгаар,

	Хатан зоригоо илтгээд,

	Хамаг олноо гайхууллаа.

	 

	Энэхүү цуутай найргийг

	Эрхт Монголын уншаачин

	Эрдэм ажлын завдаа

	Ээлжлэн дамжуулан уншаасай!

	 

	Хөдөөгийн Пэрлээ

	1949 он


ИВАН ХААН, ЗАЛУУ ЖИРД, ИДЭРХЭГ НАЙМААЧИН ГУРВЫН ТУХАЙ ДУУН

	Аяа! хаан Иван таны тухай,

	Амраг жирдийн1 чинь тухай,

	Идэрхэг наймаачин Калашниковын тухай,

	Иргэд, бид дуугаа зохиогоод,

	Хуучин цагаа мөрдөн найруулаад,

	Хуур ятгын ая уянгаар,

	Дахин дахин дурсалдан дуулалдаад

	Давтан давтан ярилдан байлаа.

	Үүгээр үнэн алдарт шашинтны

	Үй олон цэнгэлдэн саатаад,

	Матвей Ромодановски ноёнтон,

	Манд, амтат дарс хайрлаад,

	Мөн цагаан царайт хатан нь

	Мөнгөн цар дээр тавьсан

	Шинэ шагласан торгон алчуурыг

	Ширээн дээрээ авчирч тавиад,

	Гурван хоног дуулуулан зочлоод,

	Гуд шувт сонсоод ханаагүй.

	 

	* * *

	 

	I

	Сайхан нар огторгуйд,

	Мандан гараагүй байхад,

	Саарал бор үүлнүүд,

	Түүнийг сонирхоогүй байхад,

	Хурц дошгин Иван2 хаан

	Хуримын ширээний хойморт,

	Алтан титэмтэйгээ3 морилж,

	Аягачин, араар нь зогсож,

	Хамаг сайд өмнө нь сууж,

	Хажууд нь жирдүүд жагсаж,

	Хаантан, бурхны авралаар

	Ханамжтайяа цэнгэн найрлав гэнэ.

	 

	 

	Хаан, мишээн зарлиг болж,

	Харь орны амтат дарсыг

	Алтадмал хулд бялхуулж,

	Амь сахигчдад хүртээв.

	Хамаг жирд дарсыг хүртээд,

	Хаантнаа өргөмжлөн магтав.

	Олон жирдийн дундаас,

	Омог төгөлдөр нэгэн жирд,

	Алтадмал хултай дарсанд

	Амаа ердөө хүргэлгүй,

	Өргөн цээж рүүгээ

	Өчүүхэн толгойгоо унжуулаад,

	Хатуу бодол цээжинд нь бөглөрөөд

	Хар нүдээрээ газар ширтжээ.

	 

	 

	Хаан, бараан хөмсгөө зангидаад,

	Харцага, өндөр огторгуйгаас,

	Зулзаган тагтааг харах мэт,

	Зуурмаг хяламхийн ширвэв гэнэ.

	Жирдийн залуу байлдагч,

	Жишивхийн харсангүй гэнэ.

	Царь4 хаан таягаа дэлдэж,

	Царсан шаланд сөөм шигтгэв

	Тэгэхэд нь залуу жирд,

	Тэвдэн хөдөлсөн ч үгүй гэнэ.

	 

	 

	«Үнэнч зарц Кирибеевич чи,

	Үл зохих бодлоо нуув уу?

	Алдарт минь атаархаж байна уу?

	Албан тушаалаасаа уйдаа юу?

	Одон мичид хоёр,

	Сарыг мандан гарахад,

	Огторгуйд зугаацаар явахад,

	Саруул гэж баярладаг...

	Төрсөн овог чинь Скуратовынх,

	Торнисон гэр чинь Малютинийх!

	Эзний баясгаланг голох нь

	Эвгүй биш үү, чамд?..» гэж

	Хаан ширүүн үг хэлэхээр

	Хайрт жирд нь сэхээ орж:

	«Эзэн хаан Ивантан,

	Эгэл боолоо бүү зэмлэ!

	Халуун зүрх, дарсаар сэрүүцэхгүй,

	Хар бодол, хайраар хангагдахгүй,

	Эзнээ хилэгнүүлэв би,

	Эрх дураараа цаазал,

	Чийрэг хоёр мөрөн дээр,

	Толгой минь хүнддээд байна.

	Чийгт газарт өнхрөх гэж

	Тонгойн гудайгаад байна!»

	 

	 

	Ингэж, жирдийн айлтгахад,

	Иван хаан айлдруун:

	«Залуу жирд, чи минь,

	Завхран гуниад яах вэ??

	Хоргой дээл чинь

	Холтрон хуучрав уу?

	Булган малгай чинь

	Бутран үлтрэв үү?

	Сан зөөр чинь

	Сарнин барагдав уу?

	Хатан сэлэм чинь

	Хамхран эмтрэв үү?

	Морь нь муу тахтай

	Мохож доголж байна уу?

	Мөрөн Москвагийн

	Мөсөн дээрх тулалдаанд5

	Наймаачны хүү

	Нанчин унагаачхав уу?»

	 

	Залуу жирд буржгар толгойгоо

	Займран сэгсэрч айлтгав:

	«Наймаачин Бояр хоёрын овогт,

	Намайг дийлэх гар төрөөгүй.

	Тал газрын аргамаг минь

	Таатай цовоо явна.

	Шилдэг хурц сэлэм минь

	Шил мэт гялбалзан байна.

	Буянаар чинь, баярын өдөр,

	Бусдаас доргүй гоёдог бид.

	Халиу эмжээртэй

	Хилэн малгайгаа

	Толгойдоо хэлтгий өмсөөд,

	Торгон бүсээ бүслээд

	Морины сайныг унаад,

	Москва голын цаагуур давхихад,

	Бага залуу охид

	Банзан хаалгаа налж,

	Ширтэн сайшаан харж,

	Шивгэнэлдэн шивгэнэлдэн байхад нь

	Эрээн хангистай6 ганц охин

	Энхрийлж намайг харсангүй...

	 

	 

	Маш ариун орос гүрэнд

	Манай эх оронд,

	Тийм үзэмжит дагиныг

	Тэнэж эрэвч олохгүй:

	Нохилон7 явах нь хун мэт

	Ножтой харах нь тагтаахай мэт

	Үүр гийх мэт улаан хацартай,

	Үг хэлэх нь гургалдай жиргэх мэт,

	Тод тууз сүлжсэн,

	Торгон хонгор гэзэг нь

	Мөрөн дээр нь намираад,

	Мөнгөн цагаан хэнхдэгт нь унжина.

	Наймаачны бүлд төрсөн,

	Нэр нь Алена гэдэг.

	 

	Энэ охиныг хараад,

	Энэ биеэ мартав.

	Хүчит гар минь алдраад,

	Хурц нүд минь мэнэрээд,

	Газар дээр ганцаар юм шиг

	Гансран гуньдаг болов.

	Хурдан ялгам морь минь,

	Хашин хойрго болов.

	Хоргой торгон гоёл минь,

	Дур гутам болов.

	Хэнтэйгээ, сан зөөрөө хуваах вэ?

	Хэрэггүй! Алтан зөөр минь.

	Хэний өмнө идэрхгээ үзүүлэх вэ?

	Хэний урд гоёлоо гайхуулах вэ?

	Эрхээр минь казак8 болгож,

	Ижил мөрний хөндийд очуул!

	Тэрс номтны жаданд

	Тэнэг толгойгоо авхуулах биз.

	Хурц сэлмийг минь,

	Хурдан хүлгийг минь,

	Дайны Черкес9 эмээлийг минь,

	Дайсан Татаарууд10 аваг!

	Уст нүдийг минь

	Элээ ухаг!

	Уян ясыг минь

	Бороо угааг!

	Оршуулаагүй хүүр минь

	Орхигдон хаягдаад,

	Арван зүгтээ,

	Арилан тараг!..»

	 

	 

	Иван хаан мишээн,

	Ийн зарлиг болруун:

	«Үнэнч зарц чиний

	Үзсэн зовлон,

	Тулсан гунигт

	Туслахыг хичээнэ.

	Энэ бадмаараг бэлзгийг ав,

	Эрдэнэ сувд чимгийг ав.

	Ухаант зуучийг илгээж,

	Учрах Аленадаа бэлэглэ

	Сэтгэл зохивол хуримла.

	Сэвэхгүй бол бүү уурла!»

	 

	 

	Есүс бурхны сүмд

	Идэр наймаачинтай төрөлсөн11

	Үзэмжит охины

	Үнэнийг хэлсэнгүй...

	Баавай хаан Ивантныг

	Бачит боол чинь мэхлэв.

	 

	* * *

	 

	Хүүе нөхөд, дуул - ятгаа хөглөж!

	Хүүе нөхөд, уу- хэргээ ойлж!

	Буянт Бояр12 ноёныг цэнгүүл!

	Бумбагар цагаан хатныг зугаацуул!

	 

	 

	II

	Хэвлүү эр Степан гуайн

	Хэлэлцэх хоч нь Калашников.

	Энэ залуу наймаачин, лангуундаа,

	Элдэв торго бараа дэлгээд,

	Аятай үгээр гийчдийг саатуулж,

	Алт, мөнгө тоолон сууна.

	Түүнд золгүй өдөр дайралдаад,

	Түүгээр явсан ноёд, баяд,

	Дэлгүүр лангуу руу нь

	Дэмий ч шагайсангүй гэнэ.

	 

	 

	Будлант туяа, хэрмийн цаанаас

	Оргилон гэрэлтэж байна.

	Бурхны ариун сүмүүд,

	Оройн мөргөлд урина.

	Тэнгэрт хар үүлс,

	Тэврэлдэн нүүлдэж явна.

	Хавсарган шуурга хуухинаад,

	Хар үүлсийг гуд элдэнэ.

	 

	Арилжаа наймааны өргөн хашаанд

	Амьтны хөл татарч байна

	Хатуу царсан хаалгаа, Степан хааж,

	Харийн пүршт цоожоор бэхлэв.

	Ууртай хэдэр шүдэрхэг нохойгоо

	Урт төмөр гинжинд нь уяад,

	Мохсон бодолдоо шаналсаар,

	Москва голын цаана байгаа,

	Залуу эзэгтэйдээ очихоор

	Замдаа ороод алхлав.

	 

	 

	Өндөр байшиндаа ороход нь:

	Өөдөөс нь гэргий нь угтсангүй,

	Царсан модон ширээгээ

	Цагаан хулдаасаар бүтээсэнгүй,

	Зураг бурхны өмнө нь

	Зул нь сүүмэлзэж байхад,

	Залуу Степан гайхаад,

	Зардсан эмгэнээ дуудаад:

	«Алена ийм орой болтол,

	Аль тийшээ тонилоод өгөв?

	Хайрт балчир хүүхдүүд минь

	Халтиран гулган тоглож байна уу?

	Эртхэн дугжрахаар хэвтэцгээв үү?

	Эмгэн зардсан минь хэлээч!»

	 

	 

	«Ноён Степан Парамонович минь,

	Ноцтой гайхмаар юм!

	Энэ оройн мөргөлд очихоор

	Эзэгтэй Алена гарсан.

	Хар лам, залуу гэргийтэйгээ

	Харьж явах нь хэдий нь билээ.

	Бурхны өмнө зулаа өргөөд,

	Будаалж идээлэхээр суув.

	Өглөгийн эздийн сүмээс

	Өнөө болтол Алена ирсэнгүй.

	Хайрт балчир хүүхдүүд чинь,

	Халтиран гулгаад ч тоглоогүй,

	Унтахаар орондоо ч хэвтээгүй,

	Уйлалдаад саатахгүй байна».

	Идэр Степан Калашников,

	Их бодлоор сэтгэл хөдлөв.

	Гэгээвчээр13 гадагш харахад

	Гэрэлгүй бараан шөнө.

	Ширүү лавшин, цас ороод,

	Шуурга, мөрийг баллана.

	Пингийн хаалга хяхран дуугарч

	Пид пид алхлах нь дуулдав.

	Эргээд харахад нь, бурхан минь!

	Энэний өмнө залуу гэргий нь:

	Хонгор гэзэг нь сэгсийгээд,

	Хонхин царай царайлаад,

	Бүтээлэг хангисгүй толгой нүцгэн,

	Бүдүүн ширхэгт цасанд булагдсан, 

	Мэнэрсэн нүд нь дэмийрсэн мэт хараад

	Мэдэгдэхгүй үг шивгэнээд байна.

	«Гэргий, ямар хаашаа гудмаар

	Гэлдэрч тэнэж яваад ирэв?

	Өмссөн зүүсэн чинь яагаад урагд вэ?

	Өрвөлгөө үс чинь хэрхээд сэгсий вэ?

	Хаад ноёдын хөвгүүдтэй

	Хайр сэтгэлээ хувааж найрлажээ!..

	Ингэхгүй гэсний учирт

	Итгэлт хөрөг бурхны өмнө,

	Авааль болгон, чамайг хадамнаж,

	Алтан бэлзгээ солилцсон...

	Алтан дэлхийг үзүүлэхгүй,

	Ариун нэрийг минь хорлуулахгүй,

	Царсан хаалганы цаана,

	Цоожтой суулгах болно...»

	 

	 

	Энэ үгийг сонсмогц Алена,

	Эвхрэн чичрэв, хонгор минь!

	Улиасны навч мэт салганаж,

	Уйтгартайяа гаслан байж,

	Эр нөхрийнхөө хөлд,

	Эгц сөгдөн уначив.

	 

	 

	«Үзэмжит наран болсон, нөхөр минь,

	Үхүүлэх боловч үгийг минь сонс!

	Зүхсэн үг чинь хурц хутга мэт,

	Зүрхийг минь хага эсгэх нь,

	Зовлонт үхлээс эмээсэнгүй,

	Зон олны шагшихаас хулчийсангүй,

	Гагцхүү чиний энэрэлгүйгээс,

	Гачаадан эмээж байна

	 

	 

	Орой мөргөлөөс буцахдаа,

	Онхи ганцаараа явтал,

	Ард цас хяхнах сонсогдож,

	Ажиглан эргэхэд хүн гүйнэ.

	Турьхан хөл минь чичрэн солбиж,

	Торгон хангисаа битүүлэн нөмрөв

	Хүн, гарыг минь чанга атгаж,

	Хүзүүдэн ингэж шивгэнэх юм:

	«Үлэмж сайхан дагина,

	Үхэтхийн юундаа айна вэ?

	Шилийн хулгайч биш.

	Ширүүн хаантны зарц,

	Олны хоч: Кирибеевич

	Овог: Малютины буянт бүл...»

	Урьдахаасаа их айгаад,

	Ухаан тархи минь эргэв.

	 

	 

	Тэр, намайг таалж озоод,

	Тэгж үнсэхдээ хэлрүүн:

	«Янаг хайрт чи минь

	Ямар юм хэрэглэхээ хэл!

	Алт сувд хоёрын

	Алиныг нь авах вэ?

	Эрээн мяраан хоргой,

	Эрдэнийн чулуу авах уу?

	Хамаг амьтан жөтөөрхөхөөр

	Хатан хүн шиг чимнэ.

	Хилэнт үхлээр нөгчих

	Хийморьгүй хариу бүү хайрла!

	Салахдаа ганц ч гэсэн,

	Сайхан тэвэрч дурлаасай!»

	Тэгж намайг озож таалсан нь,

	Тэр талын хацар дээр

	Гайтай түйтэй ор мөр нь

	Гал мэт одоо, халуу оргино.

	Хөршүүд хаалгаараа шагайгаад,

	Хүр хүр инээн хуруугаар заав...

	 

	 

	Түүний гараас мултармагц

	Түргэн гүйж ирлээ.

	Чиний бэлэг өгсөн

	Чимэг угалзтай алчуур

	Бухар газрын хангис14 минь

	Бузарлагчийн гарт хоцров.

	Үнэнч, зэмгүй намайг

	Үл бүтэгч тэр ичээв.

	Хөрш хортон юу хэлэлцэв?

	Хүнд одоо яаж үзэгдэх вэ?

	Хараал идсэн тэр муучуулд

	Хайрт гэргийгээ бүү өг!

	Эцэг минь чийгт газарт булагдаад,

	Эх минь түүнтэй зэрэглээд хэвтэнэ.

	Ах минь харьд сураггүйг

	Андах юу байх вэ!

	Дүү байвч балчир бага.

	Хүү байвч ухаан ороогүй.

	Өлгөн дэлхий дээр,

	Өнчин ганцхан би,

	Өөрийн янагт итгэхээс

	Өршөөл хэнээс гуйх вэ?...»

	 

	 

	Алена, халуун нулимсаа дуслуулан

	Алимад учраа хэлэв.

	 

	 

	Степан хоёр дүүдээ

	Элч зарлага илгээхэд нь,

	Тэд нь ирж мэхэсхийгээд,

	Тэгж эхлэн асуув.

	«Хүйтэн харанхуй шөнө,

	Хүнээр юунд дуудуулаа вэ?

	Ууган ах чамдаа

	Учирсны хэрэг юу вэ?»

	 

	 

	«Хар аюул надад дайралдсаныг

	Хайрт дүү нартаа хэлье!

	«Гэмтэн жирд Кирибеевич

	Гэр бүлийг минь буртаглав,

	Самуун ийм явдлыг 

	Сайн эр ч тэсвэрлэхгүй,

	Москвагийн мөсөн дээр,

	Дошгин хааны дэргэд,

	Мөчилдөөн15 маргааш болоход,

	Доромжлогч жирдийн өмнөөс,

	Ах чинь сөрж гараад,

	Амь дүйн тулалдана.

	Намайг тэр дийлдэг бол,

	Нандин үнэний төлөө

	Хайрт дүүд минь гарч,

	Харилгүй тулж үз!

	Та нар надаас залуу.

	Танхай нүгэл хийсэн нь бага.

	Тэгээд та нарыг минь

	Тэнгэр бурхан өршөөнө!»

	 

	 

	Хайрт ахын үгэнд,

	Хариулж, дүүд нь хэлэв:

	«Тэнгэрийн салхи хаашаа үлээвэл,

	Тэр зүгт үүлс нүүдэг,

	Алалцааны цуст талбай дээгүүр, 

	Хөх бүргэд халин хахирч,

	Алагдсан хүүрэн дээр хуримлая гэхэд,

	Хүү бүргэдүүд цугладаг.

	Ууган ах минь чи,

	Удаалан заяасан эцэг,

	Аль санаснаа хий!

	Ахай чамайг даана!»

	 

	* * *

	 

	Хүүе нөхөд дуул - Ятгаа хөглөж,

	Хүүе нөхөд, уу - хэргээ ойлж,

	Буянд Буяр ноёныг цэнгүүл,

	Бумбагар сайхан хатныг нь зугаацуул!

	 

	 

	III

	Алтан эрдэнэ толгойтой,

	Аугаа Москвагийн дээгүүр,

	Цагаан тоосгон хэрмийн

	Цавчим ханын дээгүүр,

	Хөдөө ойн тэртээгээс,

	Хөх уулын цаанаас,

	Бараан үүлсийг нэвтлээд,

	Банзан дээвэр дээр,

	Аранзал16 улаан туяа,

	Алтлаг гэрлээ цацрааж,

	Сэвсгэр зөөлөн цасаар,

	Сэргэлэн нүүрээ угааж,

	Цэвэр охин тольдох мэт

	Цэлмэг тэнгэрийг хараад мишээнэ

	Аранзал улаан туяа юунд сэрээв?

	Аль баярт, чи эрхлээ вэ?

	 

	 

	Москва голын мөсөн дээрх,

	Мөчилдөх гар зодоонд,

	Баясан цэнгэж зугаалахаар,

	Байлдагч эрс ирцгээв.

	Дошгин Иван хаантан,

	Дотоод нөхдөө дагуулаад,

	Буяр, жирдээ шадардуулаад,

	Бооц тулалдаанд морилоод,

	Цэвэр алтаар горхилсон

	Цэгээн мөнгөн гинж татуулаад,

	Хосроор тулах газар гэж,

	Хорин таван сажин хороолов.

	Дориун хоолойгоор урин дуудахыг

	Дошгин хаан зарлиг болов:

	«Авай хаанаа цэнгүүлэх,

	Ашгүй сайчуул байна уу?

	Уужим дугараг гортигт

	Урагшлан давшиж гар!

	Дийлснийг нь хаан шагнана.

	Дийлдсэнийг нь бурхан өршөөнө»

	 

	 

	Идэрхэг Кирибеевич гараад,

	Иван хаанд дуугай мэхэсхийгээд,

	Бат мөрнөөс хилэн дээлээ мулталж,

	Баруун гараар ташаагаа тулж,

	Зүүн гараар малгайгаа засаж,

	Зүрхлэх эсэргүүцлээ хүлээв...

	Гурав чанга дуудавч,

	Ганц ч хүн гарсангүй

	Зөвхөн биесээ түлхэлцэж,

	Зөрөлдөн зогсолцож байв.

	Жирд Кирибеевич талбайд сэлгүүцэж,

	Жилбэгүй17 байлдагчдыг дооглож:

	«Номхроод бодолдоо автжээ!

	Нотод тийм байх вий!

	Авай хааныг цэнгүүлээд,

	Амьдаар нь хөөрхийлж тавихыг

	Баяр цэнгэлд зориулаад,

	Батлан ам өгье дөө!»

	 

	 

	Хамаг амьтан гэнэт ярав.

	Ханхар зай тавьж өгөв.

	Нийслэлийн залуу наймаачин,

	Нэр нь Калашников гэдэг,

	Эрхэм чадамгай зодооч,

	Степан Парамонович гарав. 

	Урьдаар дошгин хаанд,

	Урагшлан давшиж мэхэсхийгээд,

	Алдарт цагаан Кремльдээ дохиод,

	Ариун сүмүүдэд ёслоод,

	Хаан Орос гүрний

	Хамаг ардад хагацал хийгээд,

	Харцагын нүд нь гялалзан,

	Хааны жирдийг харав

	Энэний яг өмнө нь

	Эсэргүүцэл зогсож байна.

	Зодоонд хэрэглэдэг бээлийгээ

	Зодоглон чангалж байна.

	Хүчит мөрөө тэвхийлгээд,

	Хүдэр толгойгоо илбэж:

	 

	 

	«Аль овог аймгийнх вэ?

	Алдар нэр хэн бэ?

	Улс олонд сайрхахад ч,

	Уй гашууг нь хийхэд ч,

	Хэнийг дийлснээ мэдэхэд ч,

	Хэрэгтэй байна, сайн эр!»

	«Эзний хуулийг дагасан,

	Степан Калашников байна.

	Буянт эцгээс гаралтай,

	Бусдын гэргийд халдаагүй.

	Бадрангуй нарнаас нуугдаж,

	Бараан шөнө дээрэмч болоогүй...

	Нээрээ үнэнээ хэлээд

	Нэгийгээ үзэлцэх болов.

	 

	 

	Бидний хэн нэг маань,

	Бэрх гашууныг хүлээгээд,

	Хэн нэг маань сайрхаад,

	Хэдэн идэрхэг нөхөдтэйгөө,

	Амьтныг басамжлалгүй сууж,

	Амаржин найрлах гэж,

	 

	 

	Эсрэг номтны хүү би

	Эцсийн тулаандаа гарав!»

	Энийг жирд сонсмогц,

	Эгэл царай нь цас шиг цайрч,

	Сэргэлэн хоёр нүдэнд нь

	Сэрүүн манан татаад,

	Хүчит нуруу руу нь

	Хүйт даагаад ирэв.

	Хариу хэлэх үг, аман дотор нь,

	Хадагдаад алга болов.

	 

	 

	Ингэж хоёулаа холдон салж.

	Ирүүл18 тулалдаан эхлэв.

	 

	 

	Кирибеевич түрүүлэн далайгаад,

	Киевийн ариун загалмайг19 нь дайруулаад

	Наймаачны цээжинд шаахаар

	Найган, Степан тогтовч,

	Загалмай нь ногоорон хорчийгоод,

	Залуу өвчүүнд нь шигдээд

	Ус мэт цус годхийхэд нь

	Ухаан олж, ситейан бодов:

	«Үйлт юм үйлээрээ,

	Үнэний төлөө эцэстлээ!»

	Степан овжиноор биеэ бэлдэж,

	Энтэй ихээр хүчээ хурааж,

	Өрөөсөн мөрийг нь дайруулаад,

	Өштнийхөө чамархайд нь шаав.

	Хүчит залуу жирд ёолсхийгээд,

	Хүйтэн цасан дээр үхэтхийн унасан нь;

	Угаараа тас цавчигдаад,

	Унаж байгаа зулзаган нарс мэт...

	Түүнийг Иван хаан хармагц

	Түргэн, хилэн нь бадарч,

	Хөмсгөө атируулж зангидан,

	Хөлөөрөө газар дэвсэн,

	Өжүүн наймаачныг барьж,

	Өмнөө сөгтгө гэв.

	 

	 

	«Сайн зодооч Кирибеевичийг

	Санамсаргүй осолдож алав уу?

	Алъя гэж алсан уу?

	Айлтгаж шударга өч!»

	 

	 

	«Алъя гэж алснаа

	Айлтгая! Хаантанд.

	Юун тухай алснаа

	Ердөө ч өчихгүй би.

	Гагцхүү тэнгэр бурханд

	Гаргаж өчих болно.

	Осолдон явсан толгойг минь 

	Огтчин авах зарлиг буулга.

	Бага залуу бэлэвсэн эмийг минь

	Балчир хэдэн хүүхдийг минь нигүүлс!

	Өчүүхэн хоёр дүүг минь

	Өршөөл энэрэлдээ багтаа!..»

	 

	«Идэрхэг зодооч наймаачны хүү

	Ил шударга өчсөн нь сайн.

	Бэлэвсэн, өнчид гурвыг чинь,

	Бэлэн сангаас тэтгэж байна.

	Хайрт хоёр дүүг чинь,

	Хамаг Оросын уудам нутагт,

	Элдэв гаальгүй наймаалахыг

	Энэ өдрөөс соёрхов.

	Цаазын өндөрт авирч,

	Цалгардсан толгойгоо тогшъё!

	Алуурчинд сүхээ, ирлэж,

	Аливаа гоёлоо20 өмсөхийг тушаана.

	Хөөрхийлж чамайг үлдээгүйг

	Хөвчин Москвагийнхан үзэг!

	Сүмийн хонхыг цохиулж,

	Цөмийг нь цугларуулахыг тушаа!..

	 

	 

	Хонх гунигтайяа хүнгэнэхэд,

	Хотын халзад хүмүүс цуглав.

	Гайсын муу мэдээ,

	Газар сайгүй зарлагдав.

	Цаазын өндөр индэр дээр

	Цайвар өнгийн чагттай,

	Улаан цамцтан алуурч,

	Урам зугаатай алхалж,

	Хангинуур хурц балтаа барьж,

	Ханцуй нь шамлагдсан гараа илж,

	Идэрхэг зодооч наймаачны

	Ирж цаазлагдахыг хүлээнэ.

	Идэрхэг залуу наймаачин,

	Их бага дүүгээсээ хагацахдаа:

	«Мах цусны барилдлагат,

	Манай ах дүү нар,

	Эцсийн хагацлаа хийцгээж,

	Энхрэн тэврэлдэж үнсэлдье!

	Үрсэд минь бүү дурсахыг

	Үнэн амраг Аленад захиад,

	Төлөөнөө мэхэсхийн ёслоод,

	Төв гуниггүй суу гээ!

	Эцэг эхэд төр хийж,

	Эрхэм нөхдөд ёс хий

	Бузар нүгэлт миний төлөө,

	Бурхны сүмд залбир!»

	 

	 

	Ичгүүрт муухай үхлээр,

	Степаныг цаазлан алахад,

	Алгуурын цуст тавиур дээр,

	Азгүй толгой нь өнхрөв.

	 

	 

	Москва мөрний тэртээ,

	Мөлчгөр уудам талд,

	Туль, Рязань, Владимир гурвын

	Төв замын уулзвар дээр,

	Асгамал шороон бунх хийгээд,

	Агч21 модон загалмай зоолоо.

	Нэргүйг булшхан дээгүүр,

	Нэн догшин салхи шуугиад,

	Булшны дэргэдүүр явсан,

	Буянтан залбирч байдаг.

	Настан өнгөрвөл,

	Наманчилж байдаг.

	Идэрчүүд өнгөрвөл

	Ихэмсгийг үзүүлдэг.

	Охид өнгөрвөл

	Орилон гашууддаг.

	Ятгачин өнгөрвөл

	Яруу дуулдаг.

	 

	* * *

	 

	Эрэлхэг нөхөд, залуу ятгачид,

	Эгшиг яруу хоолойтон!

	Нэр төр, үнэн явдлыг

	Нэн өргөмжлөн магтаад,

	Үзэмжит урнаар эхлээд,

	Үлэмж сайхнаар төгсөг өө!

	Өгөөмөр Буяр ноёнд,

	Өнгө сайт хатанд,

	Христостон ардуудад,

	Хийморь цогийг өргөе!

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.

	Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.

	Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

